
	ТУУЛЬ

	 

	"Ардын Боловсролын Яамны Сурах бичиг, сэтгүүлийн нэгдсэн редакцын газар" Улаанбаатар хотноо 1988 эрхлэн хэвлүүлсэн Ш. ГААДАМБА, X. САМПИЛДЭНДЭВ нарын “МОНГОЛ АРДЫН АМАН ЗОХИОЛ” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

Монголын ардын баатарлагийн тууль бол овог аймгийн хамт олны (хүй элгэний) ялагдашгүй хүч, сайн сайхан чанар шинж, мөрөөдөл хүслэнгийн биелэл болсон аугаа их баатрын гавьяат үйлс ололт ялалтыг хайлан хүүрнэсэн төгөлдөр их найраглал мөн байдаг гэж (нэгэн бүтээлийн хувьд нь тодорхойлж болох юм.

	 

	Иймээс түүнийг нийтэд нь (төрөл зүйлийн хувьд нь) эртний монгол хэлтэн хүй элгэний буюу хамт олны биеэ мэдсэн (өөрийн) ухамсрын анхны гэнэн хонгор илрэл мөн гэж хэлж болно. Аман зохиолын төрөл зүйлийн хувьд ийнхүү үүсэх нийгмийн нөхцөл, бодитой шалтгаан нь эртний бүдүүлэг овог аймгийн хүмүүсийн ахуй байдал аж төрөлд гарсан өөрчлөлт, эдийн соёлын ололт амжилт байжээ. Тухайлбал, хүй элгэний хамтын хүчээр байгалийн бэрхшээлтэй тэмцэн аж төрөх, юмыг хийж бүтээх (хөдөлмөрийн) хүч чадал туршлага нь нэмэгдэж байгалийн дотор «хоёрдугаар байгаль1» соёлын гал голомтыг анх бадраасан нь тэдгээр хүмүүсийн дөнгөж цэлмэж эхэлж байгаа гэнэн ухамсрын бүдэгхэн хараанд ид шидийн гайхамшгаар солонгорон тусаж, түүний хөлцүүлэх дулаацуулах ээлтэй нөлөө нь бодтой мэдрэгдэн, ихэд баярлуулсан тул анх гал олсон зэрлэгүүдийн түүдгийн тойрон бүжиг адил, оюуны тойрон бүжиглэл болсон «тууль» гарсан ажээ. Тэр нь домог˗үлгэрийн дараах хөгжлийн шат гишгүүр болсон оюуны соёлын нэг ололт байжээ.

	Халх монголд анх «үлгэр» гэж байгаад хожим "тууль" гэгдэх болсон монгол аман зохиолын энэ төрөл зүйлийн онцлогийг судалсан эрдэмтэд «баатар эрс, баатар эмэгтэйчүүд, баатар хүлэг морь мэтсийн гавьяат үйлсийг яруу сайхан тоочих2», «агуу их баатруудын алдарт ертөнцийг магтан дуулдаг3», «Үнэхээр маш эртний туулийн түгээмэл сэдэв болсон баатарлаг гэрлэлтийн4», «Баатарлагийн үлгэр5», «Аман зохиолд онцгой чухал суурь эзлэх6», «хамгийн том хэмжээний7» «Том найраглал8», үнэхээр мэргэжлийн аман зохиолч9 «Урлагаа тусгайлан судалж» бэлтгэл сургууль хийсэн «голдуу мэргэжлийн туульч10» «ямагт товшуур хөгжим юм уу хааяа нэг хууртай11» “тусгай маягаар хууч үлгэр шиг аялгуулан12” хэлдэг онцлогтой гэж тэмдэглэж байжээ.

	Тэгэвч бид аман зохиолын энэ төрөл зүйлийн онцлогийг бусад төрөл зүйлээс ялгаатай болгож байгаа тусгай шинжийг олон талаас нь иж бүрэн тогтолцоонд авч үзэхийг чухалчилж байна. Үүнд:

	 

	1. Монгол тууль нь агуулга талаас авч үзвэл наашаа хараад унтахад нь наад тивийн амьтан нар гарлаа гэж эндүүрмээр сайхан төрсөн заяаны хань дагинаа олж авахаар аль нэгэн зүгийн ямар нэгэн тивийг эзлэнхэн ерэн есөн жилийн тэртээ байгаа хэн нэг хааныд (харь овогт) очиж тэнд Газрын гав шар, Тэнгэрийн тэх (тэвх) хар бөх буюу эсвэл урт шар эрхэм хар зэрэг баатар, түүнчлэн арван таваас ерэн таван толгойтой атигар юм уу өндөр хар мангас, зэс хошуут зээрэн шилбэт шулам чөтгөр элээ, эрлэг зэрэг элдэв хүн бус төрөлтөн зэрэгтэй тэмцэж ялан дийлж байгаа «Газартай гацалдаж, Тэнгэртэй тэрсэлдэж» «Хүн хүнээс хүзүү сээрээр илүү төрсөн ер бишийн хүчтэй зоригтой агуу их «шударга журамт морьтон13...» «агуу их» «ганц баатрын шүлэглэсэн түүх» гавьяат үйлсийн тухай дуулал байдаг онцлогтой.

	 

	2. Хэлбэр талаасаа тууль бол юуны өмнө хэдэн зуугаас хэдэн түмэн мөр шүлгээс бүрдэл болох «хамгийн том хэмжээний туульсын14» тансаг сайхан найраглал байдаг бөгөөд үндэсний аман зохиолын олон төрлийг багтаасан15 байдаг. Үйл явдлын дотор нь «үргэлж давтагдах янз бүрийн «ерөнхий хэсэг16» байдаг онцлогтой. Энэ талаараа үргэлжилсэн үгээр жирийн «хэлдэг17» явган үлгэр бас ерөөл магтаал, зүйр цэцэн үг оньсого тэргүүтнээс ялгаатай юм. Уран сайхны хувьд «нарийн зохицтой» үйл явдал өгүүлэгдэхүүн нь ээдрээтэй «цэгц зохицол уран нарийн байгууламжтайгаараа гайхан биширмээр18» гэж болно. Ялангуяа, түүний үг хэл баян, малчин нүүдэлчин ардын аж төрлийн бүх талыг уран яруу сийлбэрлэх мэт барим тавим дүрсэлдэг, хэтрүүлэг «үлгэрлэг уран сэтгэмж ихтэй19» байдаг онцлогтой. Энэ талаараа домог үлгэр, ба үлгэртэй төстэй боловч ялгаатай.

	 

	3. Туулийг хайлагч, сонсогч цөм түүнийг урьд нэгэн цагт үнэхээр байсан түүхэн бодтой зүйлийн ёсоор Туульд ханддаг онцлогтой. Энэ учраас ч туулийг «хууч үлгэр шиг аялгуулан, нэг ёсондоо түүнд үнэнхүү болж өнгөрсний утга оруулан дууддаг20» эрт урьдын өвгөд дээдсийн «үлгэр дуурайл» болговол зохих үнэн түүхийг сонсгож сонсох заншил ёс, зарим талаараа зан үйлийн шинжтэй ханддаг тул тууль сонсохоор зөвхөн хүмүүс цуглардаг биш, уулын савдаг бас цугладаг21» гэж үзэж «ажил үйлдвэр ан гөрөө, ав хоморго хийх... тэргүүтэнд олз омогтой байх гэж22» хайлдаг байжээ.

	Туулийг «ихэнхдээ аялгуулан заримдаа хөгжмийн зэмсэг хэрэглэх» «хуучны ёс журмыг баримтлан баяр ёслолоор аялгуулан23» (ө. х. хайлан) хэлдгийн учир үүнд оршино Түүний оршин байх онцлог нь олон мянган мөр шүлгийг тогтоох ой ухаантай, түүнийг тууль (үлгэр) тус бүрийн ерөнхий хэсэгт тохируулан түргэн зохион хэлэх авьяас билигтний бүтээлч аяст шүтэж «мэргэжлийн» хүний хэлж чадах аман яруу найраг, туульсын том зохиол мөнд оршино.

	Монголын баатарлаг тууль «ёстой утга зохиолын бүтээл24» мөний хувьд ч «үндэстэн˗аймаг, төр улсын биеэ мэдсэн (өөрийн) ухамсартай25» нягт холбоотойн хувьд монголчуудын нийгмийн аж төрөл, түүх т үнэн байдлыг олон талаас нь эрт дээр (үүсгэл) үеэс нь тусгасан нийгмийн гүн гүнзгий, өргөн дэлгэр агуулгатай юм.

	 

	Монгол туулийг анги нийгмийн агуулга үзэл санааны үндсэн чиглэлээр нь:

	 

	1. Эртний Монголын домог˗үлгэрийн бүтвэр (элемент) бүхий баатарлаг гэрлэлтийн түгээмэл сэдэв агуулгатай26 эрт балар бүдүүлэг үеийн монгол овог˗аймгийн хамт олны хүч чадал, биеэ мэдсэн (өөрийн) ухамсрыг илтгэсэн ард түмний үзэл санал, хүсэл мөрөөдлийн утга агуулгатай баатарлагийн тууль буюу үлгэрлэг тууль, 

	 

	2. Улс үндэс, эх орноо хамгаалах нийгмийн шударга тэмцэл шударга дайны баатарлагийн утга агуулгатай, феодалын төвлөрсөн улсын төрийн байгууллын зарим тусгал бүхий их тууль буюу цоморлог тууль, 

	 

	3. Ангийн нийгмийн аж төрлийн доторх аливаа шударга биш явдал, муу муухайг илчлэн шүүмжилсэн баатарлагийн магтуу өргөмжлөлд эргэлзсэн хошин шог аястай, анги нийгмийн түүхэн тодорхой агуулга, чиглэлтэй тууль буюу туужлаг тууль гэж гурав ангилж болно.

	 


1. ҮЛГЭРЛЭГ ТУУЛЬ

	 

	Монголын жинхэнэ баатарлагийн туулийн асар олонх нь бөгөөд хамгийн эртний түгээмэл хэлбэр нь үлгэрлэг тууль болно.

	Энэ хэв төлөвийн туулийн баатрууд нь аль нэг тивийг эзэлсэн алдарт хаан хатны насан зүг болсон хойно нь үр хүүхдийн хүслэн болж байтал нь төрж гарсан хүүхэд байх бөгөөд багаасаа жирийн хүнээс онц өөр, хурдан өсөж эрийн цээнд хүрмэгц унах сайн морь авах заяаны сайхан авгай, алалдаж хүчээ үзэх баатар эр хаана байгааг эрж сурч эхлээд улмаар эцэг эхийн «нас чинь бага, цус чинь шингэн, алсын аян дайнд явах цаг чинь болоогүй гэж хорихыг эс тоож зэр зэвсэг, хүлэг сайн морио бэлтгүүлэн унаад зол жаргал, заяаны хатнаа эрж ерэн есөн жилийн тэртээ байгаа харь хааныд очиж заяаны хатнаа авах гэтэл тэнгэрийн хүү эрхэм хар, урт шар, эсвэл, элдэв хар мангас, газрын Гав Шар, Тэнгэрийн Тэх (Тэвх) хар бөх баатар зэрэг олон зүг орны сайн эрчүүл мөн сүйтийг нь гэргий хатнаа болгохоор ирсэн байна. Охины эцэг эх хаан хатан нь эрийн гурван наадам хийж аль дийлсэнд нь өгнө гэж амлана. Тэр бүхнийг эрийн гурван наадмаар ялаад алдарт үзэсгэлэнт дагиныг аваад буцаад ирэхэд аав ээж ар гэрийг нь ямар нэг аюулт мангас эзлээд албат иргэн адуу малыг нь дээрэмдээд явчихсан байна. Баатарлаг аян дайны үед ямар нэг баатар эртэй анх учрахдаа тулалдаж эцэстээ эвлэрч ах дүү бололцох мэт үзэгдэл ч гарна. Тэд гол төлөв нийлж хамтын хүчээр дайснаа дарж эхнэрээ, аав, ээжээ чөлөөлж жаран жилийн жаргал, наян жилийн найр хийж хутга тавилгүй мах идэж, хундага тавилгүй айраг цэгээ ууж, гаднаас халдах аюулгүй, дотроос урвах дайсангүй болж амар сайхан жаргажээ гэж олонх тууль төгсдөг бөгөөд энэ бол үлгэрлэг туулийн агуулгын товч тойм, өгүүлэгдэхүүний ерөнхий загвар (бүдүүвч) мөн. Энэ талаараа монгол тууль, түүний баатрууд хоорондоо «гайхалтай адилхан27». 

	Баатарлаг туулийн иймэрхүү агуулга нийгмийн ямар аж төрлийг тусгаж хаанаас гарч ирсэн бэ? Бидний санавал энэ нь хөрөнгөтний эрдэмтдийн батлахаар зүтгэдэг «Баатарлагийн хийрхүү магтуу», «бөө мөргөлийн яруу найраг», «зан үйлийн аян шалтаг» эмгэг согогтой сэтгэхүйн солиорол» аль нь ч биш.

	Туулийн гол утга санааг «Баатарлагийн хүслэнгийн хэмжээнд аваачин магтсан ард түмний түүхэн дуртгал28», «овгийг гэр бүлээр солихын бадрангуй санаа29» гэх зэргээр янз бүрээр тайлбарладаг. Гэвч монгол туулийн тухай эртний түүхэн мэдээ, одоогийн бидэнд уламжлан ирсэн монгол туулийн агуулгыг задлан шинжлэхэд ашиглагдаж байгаа зарим баримтаас үзэхэд эртний Монголын овгийн хүмүүс хүй элгэнээрээ нэгдэх нийгмийн аж төрөл, хөдөлмөр тэмцэлдээ амжилт олж ангийн аж төрлөөс мал аж ахуйд, эхийн эрхт ёсноос эцгийн эрхт ёсонд шилжиж байсан түүхэн үед овгийн хүй элгэний (хамгийн ялагдашгүй хүчирхэг чадлыг мэдрэн ухамсарч, овгийн хамт олны энэ биеэ мэдсэн (өөрийн) ухамсрыг санамсаргүй гоц гойд товойж гарсан овгийн хэн нэгэн толгойлогчийнхоо үлгэрээр төсөөлсөн аварга хүчирхэг агуу их ганцхан баатрын сэтгэлд өртөм тодорхой дүрээр илэрхийлж гаргаад түүнээ «үлгэр» (дуурайх загвар) «хууль» (заавал мөрдөх зарчим ёс) гэх мэтээр нэрлэж байсныг зайлахгүй. Учир нь тэр цагийн хүмүүст ухагдахуун оюун дүгнэлтийн зэрэг учир зүйн (логик) сэтгэхүйн хийсвэрлэх чанар бараг хөгжөөгүй нөхцөлд ерөнхийлөл т хийсвэр ухагдахууныг гагцхүү сэрэл сэтгэлд мэдрэгдэх хүртлэг төсөөллийн хэлбэрээр «тодорхойгоос нь салгалгүйгээр нэгтгэн дүгнэдэг30» домоглолын сэтгэлгээний ерөнхий онцлог байжээ. Ингэж тасархайяа товойж гарсан овгийн толгойлогчийнхоо тухай үлгэр˗тууль зохион хэлэлцдэг байсныг нэгэн үед монгол овог аймгийн толгойлогч байсан Хотул хаан түүний ер бишийн хүч чадал, баатарлагийн тухай монголчууд дуулал зохиож байсан тухай XIV зууны Персийн түүхч Рашид˗ад Диний «Судрын чуулган» номд дурдсан түүхэн мэдээ баримт нэгэнт гэрчилж байна.

	Хоёрт, тэр цагийн гэнэн бүдүүлэг хүмүүс хийсвэр ухагдахууныг тодорхой барим тавим юмны хүртлэг төсөөллийн хэлбэрээр илэрхийлдэг байсныг юмны тухай ухагдахууныг нэрээр нь төлөөлүүлдэг байсан баримт харуулж байна. Овгийн хамт олныг нэг баатрын биед нэгтгэн хурааж үзүүлэхээр үл барам, тодорхой нэг зэвсгийн ноёрхлын бүхэл үеийг буюу бүхэл аймаг овог, хүний аж төрөл хөгжилд нөлөө үзүүлж өөрчлөлт оруулсан элдэв зэвсэг багажийн тухай ухагдахууныг ч мөнхүү зэвсгийн нэртэй гайхамшигт хүчирхэг ганц аваргасан хүний дүрээр илэрхийлж байсан баримт монголын домог үлгэр, үлгэр туульд цөөнгүй байна. «Чулуун зүү, Есөн (ясан) зүү хоёрын үлгэр31» гэдэгт чулуун зэвсгийн бүхэл их үеийг билэгдсэн Чулуун зүү, Ясан зүү гэдэг хоёр аваргасан хүн гардаг нь далайн эрэг хавьд хонин чинээ цагаан чулуу, үхрийн чинээ хар чулуугаар тэвэг өшиглөн наадаж байгаа, түүнчлэн «Их улаан үнээтэй Ерэнтэй өвгөний үлгэр» зэрэг өөр хувилбарт чулуун дүүгүүрээр байлдахдаа тэдний чулуугаа шившиж байгаа үг зэрэг тодорхой шинж үйлдлээрээ чулуун (болон ясан) зэвсгийн хөгжлийн бүхэл үеийг эзлэн төлөөлсөн аваргаснууд болох нь ил байдаг.

	Туулийн үйл явдлыг хөтлөх гол зүйл нь баатарлаг хүн, байгалийн эрхшээл хоёрын зөрчилдөөн мөн бөгөөд ийм ч учраас туулийн баатар эрийн гол гавьяа нь байгалийн аймшигт хүчний хүншүүлсэн дүр болох мангастай халз тулалдаж ялдаг, тэгэхдээ их шидийн хүчээр биш, эзэн хааны хийсэн ирт зэвсгээр ч биш гол төлөв ээж аавын бүтээсэн «эгэм далаар» буюу баатар биеийн хүч тэнхээгээр, тэвчээр хатуужлаараа (ясаа халаад ирэхлээр хүч нэмж) ялдаг байна. Энэ нь овгийн хамт олны биеэ мэдэрсэн хөдөлмөр тэмцлийн ололт ялалтаа мэдэрсэн (өөрийн) ухамсрын баримт мөн. Энэ бол эр хүний сайн сайхан чанарын хүслэн болсон ("эрийн сайн) баатрын «үлгэрээр» (жишээгээр) байгаль˗нийгмийн (нийгмийг тэр цагийн хүн байгалиас ялгаж чаддаггүй байжээ) элдэв бэрхшээл, эрхшээлийг аймшиггүй, буцаж няцашгүй, тууштай тэмцлээр ялж нийгмийн шударга ёс, эрх жаргалтай сайн сайхан аж төрлийг байгуулж болно гэсэн дэвшилтэт эрмэлзэл өөдрөг үзэл мөн. Энэ утгаар тууль бол «Монголын ард түмний хүслэн бодол, сүр жавхлангийн илэрхийлэл32» мөн. Туульд ард түмэн үнэхээр «нийгмийн үзэл санаа, туйлын хүслэн, ёс зүйн хэв хэмжээ, эрмэлзэл хүслээ33» илтгэсэн байдаг бөгөөд туулийг ард түмний хөдөлмөр тэмцлийн маш эрт цагийн нэг ёсны өвөрмөц сонин «ойллого34» мөн гэж болно.

	 

	Баатарлаг туульст хадгалагдсан домог үлгэрийн ул мөр бүтвэр хэсэг. 

	Туульс агуулгын обьектив талаараа ард түмний материаллаг аж төрөл, нийгмийн бүтээх хүчин чадлын өсөлт соёлын давшилтын тусгал мөний зэрэгцээгээр агуулгын субьектив талаараа бас тодорхой үеийн бүтээгч хүний ухамсрын бүтээл мөн. Иймээс тууль эртний хүй, элгэний нийгмийн хүний ухамсрын уламжлал˗домог үлгэрийн уламжлалд тулгуурлан гарсан боловч түүний дараах оюун санааны хөгжлийн өөр шатны бүтээл мөн болно.

	Тухайлбал монголын баатарлаг тууль хүний танин мэдэх дэвшилтэт эрмэлзэл ба тийнхүү танин мэдэх бодтой боломж хоёрын зөрчилд тулгуурладаг домог˗үлгэрээс шал өөр бараг эсрэг гэмээр хүний нийгмийн танин мэдэх хийж бүтээх хүч боломжоо хэт өргөн мандуулах өөр зарчмын бүтээл мөн. Тэгэвч түүнд эртний монголын домог үлгэрийн бүтвэр (элемент)35 домоглохын уламжлал үнэхээр байдаг нь эргэлзээгүй.

	Монгол туулийн явдал гол төлөв «сайн цагийн түрүүнд муу цагийн сүүлд36» буюу өөрөөр хэлбэл орчлон дахин эх зах, эмх замбараагүй байсан агуу их самуун муу цаг өнгөрөөд хамаг орчлонд анх эмх журам тогтож, сайн цаг эхлэхийн өмнө ийм зааг эгзэгтэй цагт болж байгаагаар гарна. Энэ бол «Сүмбэр уулыг гүвээ байхад, сүн (сүүн) далайг тойром байхад37», эсвэл аяганы чинээ шар нар Анх сая мандаж, Алтан дэлхийн өр Шив шинэхэн тогтож байх цаг, эсвэл «Газар дэлхий сая тогтож, Галын хүү сая улайж38» эхэлж байсан домог˗үлгэрийн эрин цаг бөлгөө. Энэ бүхэн нь түрэг монгол туулийн түгээмэл шинж бөгөөд их эртний болохын гэрч39 болно.

	Энд байгалийн тохиол, хүний үйлийн алинаар нь ч болов, ялгаагүй, анх түрүүн нээж олсон галыг «галын хүү» гэж нэрлэж байгаад нь юм үзэгдлийн мөн чанар, үүсэл явцыг ялган таньж чадаагүй агсан эртний хүний домоглохын сэтгэхүйн ул мөр, онцлог40 тов тодхон үлджээ. Эртний монголын домоглохын төсөөллөөр бол гал анх (ө. х. галын хүү) Газраас тэнгэр завсарлан салахад41 үүссэн гэдэг.

	Туульд дээд (тэнгэр нарын), дунд (хүн, амьтны), доод лусын (луусын) буюу олон дууны (гурван тив «сүн (сүүн) далай нутагтай, сүмбэр уул түшлэг(тэй)42» «Орон Замбуутивийн хүйс болж, орчлон дэлхийн багана болсон Алтайн арван гурван гүрмэл хар уул43», Бумдалай, Бурамдалай, Чин далай Чихэр далай44» гэх, зэрэг домог˗үлгэрийн бололтой орчлонгийн мандал, орон газар бас гарна. Энэ бүхэн бол Алтай, Хангай зэрэг Монголын баатарлагийн туулийн баатрын хэв шинжит нутаг уснаас ялгаатай, харин домог˗үлгэрийн үүсгэл дүртэй ямар нэг талаар холбогдох газрын нэрс юм.

	Зарим Туульд домог˗үлгэрийн баатрын «удамтай» буюу «нэртэй баатар бас гарна. Үүнд: Хан хурмаст (эртний монголын домог үлгэрийн дээд буюу богд тэнгэр, мөнх тэнгэрийн хожмын хувилбар нэр) түүний Наран, Саран тулай) толуй буюу мандал, толь, туяа) бөх45 «Хөх мөнгөн (Мөнх) тэнгэр аавтай, Хөрст алтан дэлхий ээжтэй46» Эрчил Түргил зэрэг домог˗үлгэрийн холбогдолтой баатар гарна.

	Энд Эргил˗Түргилийн аав, ээж бөө мөргөлийн «хөх мөнх тэнгэр (аав нь), Хөрст алтан эх дэлхий (ээж) хоёр тэнгэр байгаагаас ч, гурван гангын уулзварт ургасан гулзан хар чулуунаас хар зөндөө хагас үсрээд гарсан гарлаас нь ч, Эргил Түргил нэрээс ч үзсэн маш эрт цагт хүн хадны агуй, газрын гавт зэрлэг араатан мэт хоргодож байсан үеийг дохиолон тусгаж байгаа нь ил байна.

	Эргил Түргил гэдэг нэр нь ч бидний бодвол, зарим үлгэр туулийн баатрыг эргээс эхтэй, тэрэгнээс эцэгтэй» гэх буюу эцэг эхээ ч мэдэхгүй маш эртний цагийн хүн гэдэгтэй холбоотой байхаас зайлахгүй. (Угтаа энэ нэр Эргил Тэргэл гэсэн үг байсан бололтой)

	Эргээс (эрги˗н˗эчэ)

	Эхтэй (газраас гарсан) гэсэн үг нь үзтэл анх хүн газрын өрх (нүхэн) гэрт сууж байх үед төрсөн хүн буюу эхийн эрхт ёсны үеийн хүн гэсэн утгатай юм. Нөгөө

	Тэрэгнээс (тэргэн˗эчэ)

	Эцэгтэй (гаралтай) гэдэг нь монгол хүмүүс анх нүхэн гэрээсээ гарч том тэргэн дээр гэрээ барих болж хүчирхэг чадал эр зориг шаардсан мал аж ахуй эрхлэх болсон эцгийн эрхт ёсны үед төрсөн хүн гэсэн утгатай.

	Эхийн эрхт ёс, эцгийн эрхт ёс мэтийн нийгмийн үзэгдлийн мөн чанарыг учир зүйн ерөнхийсгөлтэй нэр томьёогоор илэрхийлэх хэмжээнд хүрээгүй, харин ухагдахуун нь сэтгэлд өртөх ямар нэг юм амьтан, хүн гэх мэт тодорхой бодтой юмаар ямагт төлөөлүүлэн хэлдэг (дүрсэлдэг) гэнэн сэтгэлгээний үе байсан тул нийгмийн энэ хоёр ёсыг тэр үед холбогдох аж төрлийн онцлог болох эргэн гэр, тэрэг гэрээр төлөөлүүлж хэлжээ. Энэ нь яс, чулуун зэвсгийн ноёрхлын үеийг мөн тийм нэртэй тодорхой хүнээр (Ж: Ясан зүү, Чулуун зүү г. м.) дүрсэлдэгтэй ижил юм.

	Туульд бас заримдаа байгаль ертөнцийн жамд зарим өөрчлөлт оруулсан туурвигч тэнгэрийн . дүрийн шинжийг хадгалсан алдарт баатар Эрхий мэргэн47 гарч Мангас эмгэний гэдэснээс гарсан.

	Хүрэл хүүтэй тулалдаж дарснаар өгүүлэх ч бий. Адуун гөрөөсийг анх номхруулж хүний унаа болгосон «Соёлын баатрын» шинжийг хадгалсан алдарт туулийн баатар «Хан харангуй» (Харангуй?)48, түүний Айгал, Тайгал хоёр шувуу, Асар, Басар (Арс˗Барс˗ШТ) хоёр нохой49, гардаг. Мангас бол домог˗үлгэр, шидэт үлгэр туулийн дотор гардаг баатрын нийтлэг дайсан гол эсрэг үйлчийн дүр юм. Түүний нийгмийн утга агуулга өөрчлөгдөн хувьссаар ирсэн нь баримттай байна.

	Мангас анх домог˗үлгэрийн зүйлд байгалийн аливаа аюул гамшиг, аймшигт үзэгдлийг тодорхойсгон хүншүүлсэн байсан нь илэрхий боловч уг дүрийг бий болгоход үндэс болсон эх дүр нь юу вэ гэдэг асуудал гардаг юм.

	Мангасын дүрд үүсвэр болсон материаллаг юм нь хүн үүсэхээс олон зуугаас зуун тавин сая жилийн өмнө энэ дэлхийд түгээмэл тархаж байгаад нэгэнт үгүй болсон үлэг гүрвэлийн үлээ ясыг хагас буюу бүтнээр нь олж үзэж хирдхийлгэсэн нүүдэлчин малчин овгийн хүмүүс хүүхдийнх шиг гэнэн балчир дүрслэн бодох хурц соргог уран сэтгэмжээрээ сэргэн төсөөлж бүтээсэн байх50 гэж бид таамагласан юм. Гэвч энэ бол мангасын дүрийг бүтээх эхний түлхэц болсон эх үүсвэр бодит зүйл болохоос хэтрэхгүй.

	Мангасын дүрийн нийгмийн агуулга нь монгол аман зохиол, үлгэр туулийн дүрд хийсэн ажиглалтын баримтаас үзвэл: анх салхи, шуурга, ган зуд, аянга цахилгаан, хүйтэн, харанхуй, өвчин тахал зэрэг хүнд аюул занал учруулагч байгалийн аймшигт эрхэс хүчнийг билэгдсэн51 дүр байсны нотолгоо болсон дүрслэл Туульд олон байдаг.

	Мангас голцуу гэртээ байхгүй, ирэхдээ хойшоо гарсан бол урдаас, урагшаа гарсан бол хойноос гэх зэрэг баримжаагүй зүгээс эргэж ирдгээр гардаг нь урьдаас тааж үл болох байгалийн гэнэтийн аюултай төстэй байдаг. Зарим туульд:

	 

	«Талын таван мангас

	Таван жил болоод

	Таван сая тэмээг минь

	Залгичхаад явдаг52» 

	 

	гэж туулийн нэг хаан хэлээд түүнийг дарсан хүнд охиноо өгнө гэж хэлснээр дүрсэлдэг нь зуд турхан юм уу эсвэл малын өвчин цоохор, шүлхий, мялзан мэт аюулт үхэл тахлыг нэрлэсэн мэт.

	Овгийн хамт олон, хүний байгальтай тэмцэх хүч чадал, үйлдвэрлэх бүтээмж нь нэмэгдэхийн хэрээр мангасын дүр улам улмаар хүншиж ирснээр53 барахгүй улмаар анги˗нийгмийн хүчний утга чанар, шинж орж эрх мэдэл, албат нутгаа булаалдсан феодалуудын бутралыг ёгтоор тусгасан олон толгойт мангасын дүр болон хувирчээ54.

	Туулийн морь гол баатраасаа илүү ухаантай, цэцэн зөвлөгчөөр барахгүй, тэнгэрийн дагиныг авчирч гэнэдэж алагдсан буюу үхэж үрэгдсэн баатраа сэхээлгэж амь оруулуулах зэргээр эзнээ ивээгчийн байдлаар Туульд гардгийн цаад үүсэл гарал нь бидний бодоход цөм адгуусан хэлбэрийн тэнгэр нарын тухай домогтой холбоотой байсны гэрч баримт болно55. Үүнд холбогдуулан монголчууд унасан морио эвшээхэд бэлгэшээж баярладаг зан үйл байдгийг дурдахаас гадна аливаа ачтандаа ачлалгүй хандахыг ивээсэн тэнгэрийн тархиар татаж эвшээсэн морины хамраар татах гэсэн буруушаасан утгатай зүйр цэцэн үг байдаг нь бидний бодлыг давхар баталж байна.

	Морь бол хүний эдийн соёлын чухал ололтын ёсоор морьтон баатрын дотнын хамсаатан туулийн дотор нэг биеэ даасан баатрын маягтай гардгийг дурдах ёстой.

	 

	Монгол Тууль дахь нийгмийн харилцааны тусгал. 

	Баатарлагийн үлгэрлэг туулийн утга санааны үндсэн чиглэлийг бид байгальтай тэмцэн хүй элгэний хамтлагийн тусгал болсон баатарлаг хүний гавьяа зүтгэлийн тухай асуудал гэж тодорхойлсон билээ. Гэвч энэ бол баатарлагийн Туульд монгол овог аймгийн нийгмийн харилцааг огт тусгадаггүй гэсэн үг хараахан биш билээ. Монголын баатарлагийн тууль олонхдоо баатарлаг гэрлэлтийн сэдэвтэй, түүхэн тодорхой шинж чанаргүй, харин уран сэтгэмж голлосон ийм ч учраас «үлгэрлэг тууль56» гэгддэг билээ. Үүнд монгол туулийн төлөвшин тогтох үеийн монголын нийгмийн байдлыг буюу экзогами гэдэг харь овгоос гэргий авч гэрлэх ёс заншил тийнхүү гэрлэхэд тохиолдож байсан бэрхшээл, олон өөр овгоос ирсэн олон хүргэдийн хооронд гарах болсон өрсөлдөөн тэмцэл эхийн эрхт ёсны үлдэгдэл хэлбэр болох хүргэд тавих ёс, буулгасан бэрийг замаас нь булаах явдал харийн болон төрөл овгуудын хоорондын дайтах, найрамдах болон эдийн засаг˗улс төрийн холбоо тогтоох зэрэг нийгмийн харилцаа ёс заншлын уран нарийн өвөрмөц сонин тусгалыг монгол туулийн өгүүлэгдэхүүнээс олж үзэж болно.

	Нийгмийн харилцааны нарийн төвөгтэй үзэгдлийг монголын баатарлагийн Туульд өвөрмөц уран дүрээр тусгадгийн жишээг Хан харанхуйд түүний сүйт Агь буурал хааны Толь гуа дагина тэмээчин өвгөнөөр Тэнгэрийн хүү Эрхэм хард Заяаны сайн ханиа (гэрлэх хэлэлцээрт хос овгийн аль нэгний охид нь нөгөө овгийн харчуултай нь гэрлэх ёстой буюу үүрэгтэйг «заяаны» хань гэж Туульд хэлнэ) алдах чинь болов уу гэж мэдээ хүргүүлсэн57 гэх, бас зарим хувилбарт нь «Чиний сүй шагайт хүний чинь Тэнгэрийн хүү эрхэм хар авахдаа хүрч байна» гэж гардгаас үзвэл «заяаны хань» гэдэг сүйт (гэрлэх хэлэлцээрт) хань гэсэн утгатай нь ил байна.

	Бэрийг замаас нь битгий хэл хатныг гэрээс нь булааж олзлох явдал монгол туулийн өгүүлэгдэхүүний нэг гол бүрэлдүүлбэр мөн гэдгийг «Эзэн Улаан Бодон» туулийн баатрын эсрэг дайсан Дөн Хар мангасын хүү Матар Хар Соёо гэдэг залуу, хөгшин «Эзэн Улаан Бодонгийн» Уран гуа Уран Дэвээ хатныг олзлоод «Гурван давхар төмөр байшинд оруулж цөлөөд Үүлэн хөх морьтой Хүдэр мөнгөн Тэвнэ гэгч хүнээр мануулаад орхисон58» зэрэг дүрслэлээс харж болно.

	«Хүргэд тавих» ёс бол эхийн эрхт ёсны үлдэгдэл мөн. Учир нь «хүргэн» гэдэг эхийн овогт хүргэн ирүүлж, охидтой нь гэрлүүлэн амьдруулж байсан эхийн эрхт ёсны үеийн нэр мөн билээ. Харин эцгийн эрхт ёс тогтсон хожим үед гэргийн овгийн охид хүргэний овогт бүр мөсөн очиж аж төрдөг болсон нөхцөлд гэргийн овогт хөдөлмөрлөх охины насаараа хийх хөдөлмөрийн төлөөсөнд хүргэхийг бага балчраас нь гэрлэх нас биед хүртэл нь бэрийн овогт байлгаж түүгээр хамаг хүнд хүчир ажлаа хийлгэн зарцалдаг, бас хүргэний хатуужил тэвчээр аж төрөх чадвар бяр хүч, авхаалж самбааг тэнсэн сорьдог ёс тогтсон юм.

	Туульд хүргэд болохоор сүйт бүсгүй буюу заяаны ханиа авахаар очсон баатруудад хадам болох аав ээж нь хатуу болзол хэцүү даалгавар өгч хүргэн хүүгийн хүчийг сорьсноор дүрсэлдэг байна. Жишээ нь, Хайрт Хар туулийн баатрыг заяаны хань Төв Жаргал хааны Түмэн Солонго дагинаа авахаар очиход тэр хаан Долоон жилийн дотор Долоон сая төлгийг нь «идсэн долоон хөх чоныг алаад өгсөнд тань өгье» гэх, эсвэл журмын дүү Улаадай Мэргэний нь заяаны дагинаа олж авахаар явж төлөөнөөс нь хайрт Хар очиж Хүжийн Хүрэл хааны Хүрэл Гэрэл авхайг дүүдээ гуйхад тэр хаан "таван жил болоод таван сая тэмээг залгичхаад явдаг" талын таван мангасыг алаад ирсэнд тань өгье59  гэх зэрэг болзол тавих эсвэл хан гардийн хулгайлан аваачсан алтан цээжтэй мөнгөн бөгстэй адууг олж ирэх, аварга могойн зүрх, арван таван толгойтой атигар хар мангасын тархи60  гэх мэт олон зүйл хэцүү даалгавар өгч байгаа нь үнэндээ хүргэн хүүгийн хөдөлмөрийн төлөөсний уран тусгал болно.

	Тэгэвч тууль тус бүр өнгөц харахад нийгмийн иймэрхүү харилцаа байдал тусгасан ижилдүү утга агуулгатай мэт боловч харьцангуй олон үеийн нийгмийн аж төрлийн тусгалыг агуулсан байдаг. 

	Жишээ нь эхийн эрхт ёсны үзэл санааны үлдэгдэл уламжлал бүхий зүйл Туульд байна. Энэ нь олон туульд баатрын эх мангаст эзлэгдэж хүчинд автагдан түүний гэргий болсон ч хойноос нь очсон хүүдээ үнэнч байж тусалдаг (Жишээ нь, «Хар Нүдэн баатар» туулийн баатрын эх61, эсвэл баатрын эхийн сахиус аварч ивээсэн (жишээ нь, ар гэрийг нь олзлоод явсан Хадын Хар Хүрэм гэдэг дайсны хойноос Эргил Түргилийг нэхэж явах замд цаснаас цагаан сахалтай цал буурал өвгөн дайралдаж ээжийн нь сахиулсан гэж хэлэхэд Хадын Хар Хүрэмтэй тулалдахад тэсэхгүй гэж сур шалбуурын оронд Хөдөө нь хөх төмөр шалбуур (шуудаг) өмд байдаг62. Мөн зарим туульд баатар нь эцэг ч үгүй, эх ч үгүй, эгчтэйгээ хоёулхнаа байгаагаар гарч, эгч буюу дүү бүсгүй нь илүү туршлагатай байж авах эхнэрийг нь зааж өгөх зэргээр гарах ба монгол туулийн гол баатрын хатан гол төлөв:

	 

	Ардахаа арван таван хоногоор

	Андалгүй тааж мэддэг

	Хойдохоо хорин тав хоногоор

	Холоос угтаж мэддэг63 

	 

	баатраасаа илүү хэрсүү ухаантай, хашир туршлагатай хүн байж, тэднийг унтахад нь сэргээж, умартахад нь сануулж зөвлөж чиглүүлж байгаагаар гардаг нь эхийн эрхт ёс нь тусгал мөн болно. «Эзэн Улаан˗Бодон» «Талын Шар Бодон» гэх мэт монгол Туульд гарч байгаа «Бодон» гэдэг нэр нь ч «овгийн толгойлогч баатар эмэгтэй» гэсэн утгатай эртний үг бөгөөд анх эхийн эрхт ёсны үеийн зоригт анчин бүсгүйн дүр, байгаад хожим эцгийн эрхт ёсны үед хүйс нь солигдож баатар эр болсны баримт буриадын «Басаханы тухай үлгэрт гарсан хувирал болон, Нанайн Пүдиний (овгийн толгойлогч баатар эмэгтэйн) дүртэй жишихэд тодордог64. Ялангуяа Эзэн Улаан Бодон гэсэн нэрийн «Улаан» гэсэн тодотгол энэ баатрын эм хүний дүр байсны гэрч болно. Учир нь: «улаан» царайг эртний монголчууд эмэгтэй хүний эрүүл энх гуа сайхны зүс царайтайн бэлгэдэл болгож туйлын баатрын хатныг

	 

	«Гэр нэвт гэгээтэй, 

	Гишүүний улаан хацартай

	Туурга нэвт туяатай

	Тунгалаг улаан хацартай65»66 

	 

	гэж дүрсэлдэг уламжлалтай ажээ. Монгол Туульд гол баатрын дүү (өөрөөр хэлбэл төрөл овгийн толгойлогч) хоёрдугаар туслах баатар гарна. (Жишээ нь «Хан харангуйн» Туульд гардаг Улаадай мэргэн зэрэг), эсвэл, харь холын ямар нэг баатар (өөрөөр хэлбэл харь овгийн толгойлогч) дайралдаж туулийн гол баатартай шударгаар хүчээ сорьж ялагдаад түүнтэй ах дүү бололцож нийтийн гол дайсан мангасыг дарахад нь гол баатарт элбэлцсэнээр гардаг. Тийм туслах баатрын жишээ нь, «Шар Бодон» туулийн Хүдэр Улаан Бодон, Сэнхэр Улаан Бодон, «Галзуу Хар Гөхөл»67, туулийн Ган Хар баатар, «Хийгийн Хүйтэн Хөх, төмөр Зэв» туулийн Догшин Чингэл нарын долоон ах дүү зэрэг болно.

	Энэ ах дүү бололцох үйл явдал нь төрөл ба харь овуудын хоорондын дайтах найрамдах, эдийн болон улс харийн холбоо байгуулах, (нөхөр) овог бололцох зэргийн тусгал мөн болно.

	Монголын баатарлагийн Туульд, ард түмний ахуй байдал, аж төрлийг тусган дүрслэх нь. Овог аймгийн хамт олны хамаг сайн сайхан шинж чанар, бүтээн туурвих, ялан дийлэх хүчин эрчмийн биелэл болсон баатар эрийн тухай олонх Туульд өгүүлэх учир түүний ахуй байдал, аж төрөл бол эртний монгол овгийн ахуй амьдралыг тал бүрээс нь тусган дүрсэлсэн баримт, тал нутгийн ард түмний аж төрлийн хүслэн болсон зураглал байдаг.

	Туулийн баатрын амьдрал ахуй бол морьтон баатрын хэмжээнд өргөмжлөн яруу сайхан болгосон жирийн нүүдэлчин малчин ардын аж төрөл юм.

	Монгол аман зохиолын уламжлал ёсоор адуун гөрөөсийг анх хүний унаа˗мал болгож эрхэндээ оруулсан соёлын ах дүү хоёр баатрын ах Хан Харанхуйн туульд энэ баатрыг

	 

	Алтай дүүрэн

	Арван түмэн адуутай

	Хангай дүүрэн

	Хорин түмэн адуутай68 

	 

	гэх зэргээр гардаг нь мал аж ахуй эрхэлдэг аж төрлийн тусгал мөн нь эргэлзээгүй.

	Гэвч зарим эртний буюу домог˗үлгэрийн шинжтэй тууль үлгэрт мал аж ахуйн ололт амжилт нь эхлээд баатрын хүртээл биш, харин түүний эсрэг хүчний (байгалийн буюу эсвэл байгалиас өөрцгүйд үзэгдэж байсан бусад овгийн хүний) хүртээл байснаар дүрслэгддэг байна. Жишээ нь, «Чулуун зүү, Ясан зүү хоёрын үлгэрт гарч байгаа баатар Бөөрхүү Зүрххүү хоёр болон тэдний эцгийн нь замд тааралдаад хэдэн cap явавч захад нь гарч үл болох адуу, хонь, тэмээ зэрэг нь цөм Чулуун зүү, Ясан зүү хоёрын (өөрөөр хэлбэл, энэ хоёр зэвсгийг эзэмшсэн өөр овгийн) мал байдаг Энэ нь баатарлагийн үлгэрт мал аж ахуйн ажил амьдрал эзэмшээгүй баялаг, биелээгүй хүслэнгийн байдлаар дүрслэгдсэний баримт болно.

	Зарим Туульд адуучин Аг сахал өвгөнтэй гэж гардаг нь адуу мал хариулах хүний хөдөлмөрийн шинэ хуваарьт овогт бий болсны гэрч байж болно.

	Адуун гөрөөс, үхэр гөрөөс, тэмээн гөрөөсийг монголчууд номхотгож мал болгосон нь овгийн эрчүүдийн гайхамшиг их гавьяа зүтгэл гэж үзэгдэж байсан учир хөдөлмөрийн энэ агуу их ололтын тухай «Цуутын цагаагч гүү69», «Бух хар нохой хийгээд бух хар шувуу70»˗ны тухай үлгэр, домог˗үлгэр зохиогдсоноос гадна олон үлгэр туульд эерэг баатрыг хөнөөхийг хүсэхдээ түүний дайсан хар буруу санаатан нь «Газаа (гадаад — Ш. Г.) далайн тэртээх Галзуу хар буурын Голт зүрх авчирч ац71»  гэх эсвэл «Тэнгэрийн цагаан ингэний сүү олж ир72»  гэх мэт амь эрстэх даалгавар өгч байдаг нь уул том зэрлэг амьтныг номхотгон сургах гэгч маш бэрх ажил даалгавар бөгөөд үүнийг хэрэв биелүүлсэн байвал баатарлаг их гавьяа гэж үзэх нь зүйн хэрэг. Эсвэл хар эрээн уулын хар эрээн бух, хүрэн эрээн уулын хүрэн эрээн бух˗ийм хоёр бухын голт зүрхэнд баатрыг явуулах удаа ч бас байна73. Нөгөө талаар туулийн зарим баатар морио:

	 

	Уургаар барьдаггүй, 

	Урьж барьдаг, 

	Хуйваар барьдаггүй

	Хурайлж барьдаг74 

	 

	байснаар өгүүлэгддэг зэрэг нь яавч олон адуутайн шинж биш, гаршуулж эдэлдэг ганц хоёрхон морьтой байсны гэрч мэт.

	Харин хожим мал нь өс ч морьдын тоо нь олшроод ирэхлээр зарим Туульд хэлдгийн адил:

	 

	Ав хийхдээ унадаг

	Их хар морьтой, 

	Айл зуураа унадаг

	Бага хар морьтой

	Халдах дайсанд унадаг

	Хүлэг...75 

	 

	гэж ялгадаг болсон бололтой.

	Туульд дан ганц хүсэл мөрөөдлийн байдалтай дүрслэгдэх мал аж ахуйг бодвол ангийн ажил илүү үнэн бодтой, үйл ажиллагааны явцдаа дүрслэгддэг онцлогтой. Туулийн баатрууд олонхдоо анчин эрийн байдлаар дүрслэгдэнэ:

	 

	Хасар Басар хоёр нохойтой

	Начин шонхор хоёр шувуутай

	Эрийн сайн Заан Залуудай76 

	 

	Тэнгэрийн эрхэм хар гэгч:

	 

	Зуун найман хиагаа дагуулаад

	Айгал Тайгал хоёр шувуу

	Асар Басар хоёр нохойтой77 

	 

	явж байгаагаар дүрслэгдэнэ. Түүгээр ч үл барам зарим туульд нохой шувуугаараа ан агнахдаа их «хорхойтой» учир энэ сул талаасаа болж гэнэдэж осолдох ч үзэгдэл дүрслэгдэнэ. Жишээ нь Эргил Түргилийг анд яваад ирэхэд гэр орныг нь Хайсан (тогоон) хар морьтой Хадын Хар Хүрэм олзлоод явсан байв. Хойноос нь нэхэх замд Эргил Түргилтэй ээж аавын нь онгон бололтой гурван цал буурал өвгөн тааралдаж баатрын бөх сайн хэрэглэл өгснөөс гадна замд тохиолдсон анг агнаж болохгүй гэж захисан байна. Гэвч баатар тэдгээр ан (Аман цагаан аргаль эвэр алтан хургаа дагуулж гүйсэн, Таван алд биетэй Час хар хөх өлөгчин чоно, Хорин дөрвөн салаа эвэртэй Ухаа улаан жандлан буга) гөрөөсний хойноос онгодын хорьсныг мартаж «Эр хүнд өдий мэт сайхан ан харгалдахуй лугаа юу гэж байдаг (больдог) билээ» гэж араас нь «харагч хар халзан тайган, догшин шар бүргэдээ тухирч, Хангайн чинээ бядтай хар ташаа Хангал Хар морио давирч гуядаад цөмийг нүхэнд унагаж, бэртээж алуулж хохирсноор гарна78. Энэ бол ангийн ажлыг үйл явцад нь тусган дүрсэлжээ.

	Үүний зэрэгцээгээр монгол Туульд талын нүүдэлчин, анчин малчин ардын тэр цагийн аж төрлийн бусад тал: шүтлэг бишрэл, (бөө мөргөлийн элдэв ид шид), заарины дүр79  цааз хэсгээл дур сонгуулж80  шийтгэх нийгмийн ёс, үр хүүхэдгүй өтлөхийн зовлон гуниг81  өвгөдийн онгонд бишрэн шүтэх ёс82  нэг овгийнхон хүй элгэнээрээ өөр овгийнхонтой гэрлэж байсан, олноороо гэрлэх ёсны тусгал83, галыг эрхэмлэх заншил ёс84  залуу насны ид хав, хөгшрөхөд ид хав харих жам85  овгийн адуу дээрэмдэн хөөх, хөөгдөх байдал86 гэрт суудал эзлэх журам дэс дараа87  хүүхэд төрснийг гаднаас ирэх хүнд баганын ац тооноороо цухуйлгаж мэдээлэх заншил88 гэх мэт бүх зан заншил аж төрөл цөм бүрэн тусгагдсан байдгийг тоочиж барахгүй.

	Туульд малчин ардын ажил амьдралыг мал сүрэг өвс ногоо, газар усны үзэсгэлэн, ард түмний өмсөх зүүх, идэж уух, морь малаа барих, эмээллэх, хувцас хунараа өмсөх, зэр зэвсгээ агсах, мордоод явах, уулзаад мэндлэх, ярилцах, мэтгэлцэх, байлдах, барилдах, уралдах, харвалдах, найрлах, гэрлэх, тэргүүтэн цөмийг Туульд үлгэр жишээ болохуйц уран яруу хэлж тусгасан байдаг.

	Энэ бүхнийг багтаан Академич Б. Я. Владимирцов «Ойрадын баатарлагийн туульст хүмүүсийн ахуй байдлыг онц нарийн өгүүлэхийн хамт нийгмийн харьцааг тун ч тод томруун гаргадаг. Ийм учир «Илиада» «Одиссей» туулиас ахейчуудын аж амьдралыг мэдэж болохын адил Ойрадын туулиас тэр үеийн нийгмийн амьдралыг тодорхой мэдэж болно. Тэгэхдээ хуучин франц туулиас дундад зууны феодалын байгууллыг мэдэж болохоос илүү их юм мэдэж болно89»  гэж үнэлсэн нь дөвийлгөн хэтрүүлсэн зүйл огт биш, харин оновчтой үнэн үг юм.

	 


2. ЦОМОРЛОГ ТУУЛЬ

	 

	Ийм туульд бид халимаг монголын «Жангар» гэдэг их туулийг хамааруулж байна. Жангар бол энэ цоморлог туулийн холбоосны үүрэг гүйцэтгэж байгаа гол дүр юм. «Жангар» тууль Жангар баатрын харьяат алдарт олон баатар тус бүрийн баатарлаг үйл явдлын тухай өгүүлэх тусгай бүлэг буюу биеэ даасан туульсаас нийлж бүрдэл болно. «Орчилт тууль90»  буюу эсвэл туульсын цоморлог» гэмээр зохиол болно.

	Түүнчлэн Жангарын туульд тус бүрд ямагт харийн дайсан Жангарын жаргалант сайхан орны эсрэг түрэмгийлэл хийсэн буюу хийхээр санаархаж болзол тулгасны улмаас аль нэг баатар нь Жангарын алдар нэр, түүний толгойлсон жаргалант орны нэрийн өмнөөс очиж тулалдаж байгаагаар гардагт эх оронч иргэнлэг үзэл илэрдэг байна.

	Жангарын агуулга бол бусад баатарлагийн туульд гардгийн адил овог нийтийн анги˗нийгмийн шинжийг нэгтгэн төлөөлсөн баатар гарахгүй, харин зан чанар, мэргэжлийн аль нэг талаар бусдаас товойн ялгарах онцлог бүхүй бие хүний үүсвэр шинж бүхүй баатрууд гарч «Жангарын туулийн нэг нэг бүлгийг эзэлсэн биеэ даасан тууль болсон байдаг. Тэр нь бие хүн ялгарах тодрохын угтал бэлгийг үзүүлжээ. Жишээ нь: Арслангийн Араг Улаан Хонгор бол эр хүний хүчирхэг чадал, шантаршгүй зориг, баатар эрэлхгээрээ эртний грекийн туулийн Ахиллестэй төстэй содон онцлогтой хүн (бие хүний дүрийн үүсвэр) байдаг бол Хүнхээн Алтан цээж баатар бол ирсэн ерэн есөн жилийн юмыг тоочиж хэлдэг, ирээгүй ерэн есөн жилийн юмыг тааж мэддэг (оракул) зөнч хүн бөгөөд цэцэн мэргэний хүслэнгийн биелэл мэт болж гарна. Гэтэл орчлонгийн сайхан Миньян бол эр хүний гуа сайхны хүслэнгийн туйл болон дүрслэгдсэн зэргээр баатар тус бүр хэдий ганц нэг талаараа боловч бусдаас ялгаатай дүрслэгдсэн нь үлгэрлэг Туульд байгаагүй шинэ шинж гойд онцлог мөн.

	Төвлөрсөн засагт улсын нийгмийн байгууллыг Жангарт тусгасан гэдэг нь Жангарын баатрууд байлдаж ялж дийлсэн орноо мянга нэгэн жилийн албат болгож байгаагаар илэрч байгаа төдийд бус, бас энэ тусгаар улс мэт өөр өөрийн түүхтэй буюу баатарласан гавьяатай бие биеэсээ ялгагдах ядахдаа нэг хоёр сод онцлогтой олон баатар цөм Жангар гэдэг нэг төв удирдлагатай, түүнээс ерөнхийдөө шалтгаалах дагалдсан (харьяат эл улсын адил) баатрууд байж зохиол нь ч тэр бүхний тус тусын бүлгээс бүтдэг нь болно. Бүлэг тус бүр Жангарын найр дээр долоон дугараа өнгөрсний хойно Жангарын хэлэх үг зориг хүсэлтэй холбоотойгоор үйл явдал нь өрнөдөгт оршино.

	 


3. ТУУЖЛАГ ТУУЛЬ

	 

	Туужлаг Туульд монголын өөр нэг алдарт зохиол «Гэсэрийн тууж» түүний зарим хувилбарыг багтааж байна.

	Энэ тууль ердийн үлгэрлэг туулиас эрс ялгаатай, агуулгын хувьд хошин шог агуулгатай мөн Гэсэр хаан гэсэн гол баатраар холбогдсон туужлаг баатарлагийн үлгэр маягтай зохиол юм.

	Түүний агуулгад буддын шашны талын зарим засвар оруулсан зүйлээс гадна төвөдийн алдарт үлгэрийн өгүүлэгдэхүүнээс бүдүүвчийг авч ардын туульч нар монгол үлгэр домог туулийн байдалд оруулж, үргэлжилсэн үгээр өгүүлэх зохиол болгосон «тууль» юм.

	Энд туулийн баатар хамгийг чадагч рид хувилгаан ид шидээрээ дайснаа дарахаас гадна Цотон ноёны дүрээр шударга биш, аймхай дарлан ноёрхогч феодалын дүрийг инээдэм болгож үзүүлсэн, мангасын нэг хувилгаан нь ариун шагшаа бад ийг сахисан ламын дүрээр ирж хүн олонд хор хүргэх гэж байгааг Гэсэр шидээр мэдэж тэднийг илчлэн дарах зэргээр гарна. Гэсэрийн гэрлэсэн зэрэг сэдэв нь баатарлаг туулиасаа илүү анги нийгмийн элдэв гэм согогийг тэнгэрийн бошигт газар дээрх төлөөлөгч Гэсэр шоглон илчилж шүүмжилсэн шог туужуудын эрих маягтай зохиол байна.

	Гэсэрийн туужийн агуулгад буддын шашны иш ардын туулийн нөлөө, төвөдийн домгийн уламжлал, ардын ярианы үг шоглол зэрэг маш олон зөрчилт аяс өнгө холимог байдаг. Төвөдийн Жоро гэсэн үгийг монгол үлгэрч нар нусгай Жур (нусан˗жуур, нус унжуур) гэдэг ардын үлгэрийн баатрын нэрээр сольжээ.

	Энэ бүхнээр уул тууж туужлаг тууль буюу үнэндээ туужлаг үлгэр, хүүрнэлийн шог зохиол гэмээр агуулгатай. Олон дүр нь ардын аман зохиолд хожим (ялангуяа үлгэр, бадарчны болон далан худалчийн үлгэрт их байдаг) ёгт ёж аяс хандлагатай байна. Жишээ нь, газар сэндийлэгч хулганаар тарианы ажилтай хятад хүмүүсийг ёгтолгон гэж үздэг байна.

	 


4. МОНГОЛ ТУУЛИЙН ХЭЛБЭР УРАН САЙХНЫ ОНЦЛОГ

	 

	Монголын туульчид хэд хэдэн том тууль хэлэх бэлтгэлтэй байхаас гадна ямар ч Туульд оруулж болох «ерөнхий хэсгүүд» болон «чимэгтэй үгсийн» их нөөцтэй байж туулийг хэлэхдээ заримдаа сэтгэл урмаараа эсвэл зориудын санаа ухамсраар авьяас чадвараа үзүүлэх хэм хэмжээг янз бүрээр тогтоон зарим үед туулийн аль нэг хэсгийг нь уртасган сунгаж, заримдаа товчлон хөндий дандай хэлэх гэх) мэтээр бүтээлчээр хэлдэг байна. Гэвч туулийн өгүүлэгдэхүүнийг тэд ямагт бүрэн гүйцэд, өөрчлөлтгүйгээр баримтлан хэлнэ. Тийнхүү өөрчлөн хэлэхийг дутагдлаар барахгүй «нүгэл» гэж үзнэ91  гэж судлаач тэмдэглэсэн нь туульчийн уран чадвар, туулийн бүтэц хэлбэрийн онцлогийг тодорхойлсон үг юм. Өөрөөр хэлбэл, монголын баатарлагийн Туульд уламжлалт «ерөнхий хэсэг» «уран чимэг үгс» байхаас гадна тэр бүхнийг тухайн Туульд сэтгэмж хэрэгцээ хүсэл, нөхцөл байдлаас шалтгаалж бүтээлч хэрэгжүүлж туульчийн авьяас билэг т шүтэж бий болсон тодорхой утга агуулга хосолсон байдаг. Энэхүү уламжлалт хэлбэр ба шинэтгэл агуулга хоёрын харьцаа зохицол зэрэгт монгол туулийн уран сайхны онцлог тодорсон байна.

	 

	Монгол туулийн өгүүлэгдэхүүний ерөнхий бүтэц нь:

	а) Эхлэл хэсэг, 

	б) Үйл явдал, 

	в) Төгсгөл гэсэн гурван хэсгээс бүрдэнэ.

	 

	а) Эхлэл хэсэгт нь: Туулийн болсон явдлын цаг орон, баатрын нэр гуншин, аав, ээж, хатан, морь мал гэр орон шадар хүмүүс албат иргэн нутаг ус зэргийг тоочин дүрсэлдэг танилцуулга байдаг.

	 

	б) Үйл явдал нь:

	1. Баатрын заяаны ханиа олж авах шийдвэр бэлтгэлийг тоочсон хэсэг.

	2. Явах замд учрах саад, тохиолдол адал явдал, хадмын талыг тандаж сурвалжлах явдал

	3. Өрсөлдөн тэмцэж, арга ухаан чадал сорьж эхнэр авах.

	 

	в) Төгсгөл хэсэгт: Буцаж хариад найр наадам хийж амар сайхандаа жаргасан тухай мэдээлнэ.

	 

	Өгүүлэгдэхүүний хамгийн хувирамтгай олон янз хувилбартай хэсэг болох үйл явдлын бүтэц ба дарааллын тогтолцоогоор нь баримжаалж туулийн төрлийг дараах хэдэн зүйл бүтэцтэй гэж зүйлчилж болмоор бодогдоно. Үүнд:

	1. Энгийн буюу үйл явдлын дан ганц шугамтай

	2. Нийлмэл буюу уйл явдлын олон шугамтай гэж ялгаж болно.

	 

	Энгийн явдалтай туулийг дотор нь 

	а) өрнөх үйл явдалтай, 

	б) ухрах үйл явдалтай гэж хоёр хувааж болно.

	 

	а) Өрнөх үйл явдалтайд туулийн баатар заяаны ханиа олж авахаар явах, замд тохиолдсон саадыг давах, сүйтийн нутагт очиж өрсөлдөгч нартай учран эрийн гурван наадам хийж ялан дагинаа буулган авчирч найр наадам хийж төгсөх үйл явдалтай тууль хамаарагдана.

	Тийм туулийн жишээ нь: .«Эрт төрсөн эхил мэргэн92»  Энэ маягийн тууль маш эртний хэлбэр тул одоо ховор болжээ.

	 

	б) буцах буюу эргэх явдалтай Туульд гарах үйл явдлын төлөв нь: Гол баатар хатантайгаа амар жимэр суутал хатан нь муу ёр мэдэрнэ.

	Тэр зүүд зөнгийн ёсоор харгис хатуу дайсан довтолж ирэхэд баатар түүнийг угтан байлдаж ялалт байгуулж алдсанаа олж автсанаа эргүүлж амар сайхан жаргана. Жишээ нь «Уул хаан93»,  «Эргил Тургил94» 

	 

	Олонх туулийн үйл явдал ийм дан нэг шугамтай биш нарийн төвөгтэй байгуулалттай байна. Ийм туулийг дотор нь:

	а) Дараалан өрнөх хэдэн үе шатат үйл явдалт тууль

	б) Салаалан өрнөх хэд хэдэн явдлын шугамтай тууль

	в) Эсвэл энэ хоёрыг хослуулсан бүтэцтэй тууль гэж ялгаж болмоор юм.

	Дараалан өрнөх үйл явдлын хэд хэдэн хэсэгтэй туульд баатар эхлээд заяаны ханиа олж авахаар явж баатарлаг гэрлэлтийн сэдвээр үйл явдлын шугам нь өрнөж замын саадыг давж эрийн гурван наадмаар олон өрсөлдөгчийг ялж сүйт буюу заяаны дагинаа аваад харих явдлаар үйл явдлын эхний хэсэг төгсөнө. Гэтэл гэр орон нутаг усыг нь илүү хүчирхэг дайсан мангас эзлээд нүүлгээд явчихсан байна. Иймд үйл явдлын хоёрдугаар үе нь чөлөөлөлтийн сэдвээр өрнөх үйл явдал байна. Ийм тууль гэвэл «Галзуу хар Гөхөл95»  тууль болно. Үйл явдлын нэг гол шугамаас хоёр гуравдугаар шугам салаалан өрнөдөг бөгөөд тийм туулийг үйл явдлын салаалан өрнөх өгүүлэгдэхүүнтэй тууль гэж хэлж болох юм. Тийм туулийн жишээ нь: Хан˗Харанхуйн Туульд Хан˗Харанхуй Толь гуа дагинаа авахаар явж байтал нь хойноос гүйцэж очсон Улаадай мэргэн дүүг нь мангас залгин зугтаасан зэрэг үйл явдлын шинэ шугам салбарлан гарч ирнэ. Хоёрт, Хан Харанхуй Улаадай мэргэн хоёр Толь Гуа, Үүлэн Солонго хоёр заяаны ханиа Тэнгэрийн хүү эрхэм хартай өрсөлдөн олж аваад буцах замд нь Хадан Чингэл нутагтай Хатан Чингэл баатар тааралдаж Улаадай мэргэн дүүг нь алаад Хан Харанхуйтай байлдаж ялагдсан бас Хиргис сайн Буйдар баатар тааралдаж тулалдаад ялагдаж ах дүү бололцсон, үс зүсгүй муухай амьтны шидэд автаж Хан˗Харанхуй мангас болж Хиргис сайн Буйдар Бодон болсон, Улаадай мэргэн морьтой хүнтэйгээ хөшөө чулуу болсон, дараа нь Хан Харанхуйн дүү Хар Соно аав, авга ах Хиргис Сайн Буйдар нарыг шидийн эрхшээлээс чөлөөлж байгаа зэрэг өөр өөр олон шугамын явдал цааш өрнөнө96.

	Эцэст нь, дээр дурдсан хоёр зүйлийн баатарлагийн туулийн үйл явдал хавсарсан буюу баатарлаг гэрлэлт, түүнд холбогдох хадмын олон зүйл бэрх даалгаврыг биелүүлэх үйл явдлууд дараалан үргэлжлэхээс гадна тэдгээр үйл явдлын явцад хэд хэдэн өөр баатартай тулалдах эвлэрэх зэргээр ах дүү бололцох, улмаар тэдгээр ах дүү бололцсон баатруудыг гэрлүүлэх, эсвэл ар гэрийг нь аюулт мангасаас хамтын хүчээр чөлөөлөх зэргээр үйл явдлын олон эхт шугам салбарлах хоёрыг хослуулсан өгүүлэгдэхүүнтэй тууль байна.

	Тийм тууль нь «Хөшөө чулуун зүрхт Хүвэй Буйдархүү97,  «Эзэн Улаан Бодон98»,  «Хаан цэцэн зурхайч99»  гэх мэт болно.

	Туулийн байгууламж хэчнээн энгийн бол тэр нь туулийн эртний үүсэлтэйг зааж, хэчнээн олон шугам ба бүрэлдүүлбэртэй бол тэр нь хожим үед нэмэгдсэн, нийгмийн нарийн төвөгтэй харьцаа, байгууллыг тусгасан тууль байдаг гэж болно.

	 

	Монгол Туульд дүр бүтээх онцлог уран сайхны хэрэглүүрүүд. 

	Туулийн гол агуулга бол байгалийн эрхшээл, аюул гамшиг, хүний аж төрөлд харштай аливаа хүчин зүйлийн эсрэг тэмцэж ялагч, овог нийтийн хамтын хүчний бэлгэдэг болсон аугаа их гоц гойд баатрын гайхамшигт үйлс мартагдашгүй гавьяа зүтгэл мөн байдаг учраас тэрхүү баатрыг ер бишийн аварга том, аугаа их хүч чадалтай, айшгүй зоригтой аваршгүй сэтгэлтэй жинхэнэ баатар хүн болгож тэр бүх шинжийг нь дэврүүн сэтгэлийн үүднээс хэтрүүлэн ихэсгэж үзүүлдэг онцлогтой. Жишээ нь:

	 

	Газартай гацалдан төрсөн

	Тэнгэртэй тэрсэлдэн төрсөн

	Хүн бие нь хүрлээр бүтсэн

	Хүзүү сээр нь гангаар бүтсэн

	Хавиргандаа завсаргүй

	Харцагандаа үегүй100» 

	 

	Хан Харанхуй, Хэрэв хатны гуа үзэсгэлэн гунхсан сайхныг хэлбэл: 

	 

	Гэр нэвт гэгээтэй

	Гишүүний улаан хацартай

	Туурга нэвт туяатай

	Тунгалаг улаан царайтай101 

	 

	Уран гya˗Уран Дэвээ хатан гэх зэргээр хэлнэ., 

	Баатар эрс нь тийм хүчтэй, тэдний заяаны хань ийм гуа үзэсгэлэнтэй болохоор тэрхүү баатар эрийн тэмцэлдэн ялж байгаа тэрслүү дайсан мангасыг ч мөн аварга их хүчтэй аймшигтай, жигшмээр муухай болгож хэтрүүлэн дүрсэлдэг байгалийн аймшигт хүч, аюул гамшгийн хүчийг хүний бүтээлч хүчин чадал хөгжөөгүй эрт балар цагийн хүний их л хурцаар мэдэрсний гэрч баримт байдаг ажээ.

	Мангасын хүү Матар хар соёог дүрслэхдээ:

	 

	Хоёр нүдэн хооронд нь

	Хоёр тэмээ хэвтүүлмээр

	Өргөн уужим магнайтай, 

	Цээж хооронд нь

	Хоёр хот хой (хонь)

	Хонон өнжин хариулмаар102 

	 

	Энэ баатар Эзэн Улаан Бодонг морьтой биетэй нь гадаад далайн дундах тулын аманд авч чулуудсан гэж гарна. Матар хар соёо Эзэн Улаан Бодонгийн албат иргэдийг нүүлгэж аваачихдаа:

	 

	Өвсгүй шал газар

	Давируулж нүүлгээд

	Усгүй дөл газар

	Давируулж нүүлгээд явахад

	Ачилтын атан тэмээний

	Ширээ бөх нь шалчийгаад

	Шир тавхай нь тасартал нүүлгээд

	Уналгын унаа хөсөг морьдыг нь

	Шилтгээний далан барагдтал 

	Шилбэний чөмөг ширгэтэл

	Нүүлгээд явж гэнэ103 

	 

	гэх зэргээр Мангасын хүү Матар Хар Соёогийн байдлыг цаг зудын аюул маягтай ихэд хэтрүүлэн дүрсэлнэ. Хэтрүүлэг бол туулийн баатрын бодит дүрийг бүтээх үндсэн хэрэглүүр болж байдаг.

	Ард түмний дотроос тодорсон авьяас билэг т мэргэжлийн туульчид «ерийн хар ярианы» үгийг биш, харин үндэсний хэлний бүх баялаг, уран яруу дүрслэх өнгө аяс илэрхийлэх хэрэглүүрийг сонгож хэрэглэсэн «амьд (сонин сайхан) аман бичгийн104»  хэл үгийг хэрэглэнэ.

	Туулийн болсон цагийг:

	 

	Сайн цагийн түрүүнд

	Муу цагийн сүүлд105 

	 

	гэх буюу эсвэл: 

	 

	Галын хөвөөг (хүүг. Ш. Г.) улайрч байхад

	Газрын хөвөөг (хүүг—Ш. Г.) шарлаж байхад 

	Сүмбэр уулыг толгод байхад

	Сүн далайн шалчиг байхад106 

	 

	гэх мэтээр чимэглэн хэлэх бөгөөд туулийн энэ хэллэг эртний уламжлалт дүрслэл болохыг «Монголын нууц товчооны»107 245§˗д мөнлиг эцэг гэгч нулимс алдаад

	 

	Дайр этүгэнийг (газар дэлхийг)

	Данлаасны (довын) төдийгөөс

	Далай мөрнийг

	Горхины төдий бүхийгээс нөхцөв би» 

	 

	гэж Чингис хаанд бага наснаас тусалж байснаа дурдсан үгнээс тодорхой. Энэ нь бас туулийн аль ч хэсгийг уламжлалт уран үг хэл тогтсон загвараар хэлэх, туульч бүр өөр өөрийн цаг үеийн оюун сэтгэхүйн чиг хандлага байдалд тохируулж бүтээлчээр туурвин зохиож хэлэх хоёрыг хослуулдгийг гэрчилнэ. Ялангуяа, сүүлчийн үеийн туульч Чойсүрэн гуайн хэлсэн Туульд аливаа юмыг хэлэх урнаар дүрслэх талаар гоц уран үг хэллэг төгс төгөлдөр орсон байдаг.

	Энэ нь түүний туулийн дүрслэлийг их туульч Барчин (Парчин) агсны хэлсэн, туультай харьцуулахад тодорхой байдаг:

	Барчин:

	 

	«Алтай Хангай хоёрын

	Араар таг дүүрээд өсгөн

	Үзүүрлэж идээллээ д

	Өлгөж зогсооллоод

	Далд газар нутаглаад

	Дархан шарилжийн толгой хазлаад

	Усны тунгалгийг уугаад

	Өвсний өнгөтэйгөөс идээлээд байдаг108 

	 

	гэж дуулсан бол:

	С. Чойсүрэн: 

	 

	Алтайн эхэн шил дөрөлжөөр дүүрч өсгөсөн 

	Алаг бараан адуутай

	Хангайн эхэн шил дөрөлжөөр дүүрч өсгөсөн

	Хар бараан адуутай

	Тэр хоёр зүсмийн

	Адуун сүргийн ахлаач нь болжлээгээр (болж ирэхлээр)

	Өмнөөс нь халиахад (харахад)

	Мянган агтын өлзийтэй

	Түмэн агтын хишигтэй109 

	 

	гэх зэргээр хэлнэ.

	Адуу хурааж яваа малчны жирийн хөдөлмөрийг:

	 

	Хангир хангир дуулж

	Жингэр жингэр исгэрч

	Хар бараан адуу

	Алаг бараан адуун хоёрыг

	Бүрэн бүтэн бүртгээд

	...Шагай болтол цуглуулаад (адилтгал)

	Шатар болтол туугаад... (адилтгал)

	Арван хар гол хэвтэй (зүйрлэл)

	Урьдаас нь халиахаар (харахад)

	Агт бүрний байдалтай

	Аранзулын шинжтэй110 

	 

	гэх зэргээр уран магтаал оруулж хайлдаг байна.

	 

	Арван хар гол хэвтэй (зүйрлэл)

	Аргамжилтал туугаад

	Таван хар гол хэвтэй (зүйрлэл)

	Тасмаг болтол туугаад111» 

	 

	гэх буюу баатрын алхах гишгэх байдлыг:

	 

	Атан тэмээн хэвтэй алхалж

	Агт морины хэвтэй гишгэлж

	Арван тавны cap хэвтэй

	Малмайж (мэлмийж) гараад 

	 

	гэж дүрсэлдэг.

	Туульд багасгах, ихэсгэх, хэтрүүлэл, зүйрлэл, адилтгал, егөөдөл, бэлгэдэл, төлөөлөл тэргүүтэн урнаар өгүүлэх бүх эрдэм, өгүүлбэр найруулах бүх намба маяг цөм ашиглагдсан байна.

	Туулийн төгсгөл хэсэгт ардын туульч нар:

	 

	Хутга тавилгүй мах идэж

	Хундага тавилгүй архи сөгнөж 

	Жаран жилийн жаргал хийж

	Наян жилийн найр хийж112 

	 

	Үрээ танихгүй өнөр болж жаргаад

	Үрээгээ танихгүй баян болж жаргаад113 

	 

	эсвэл

	 

	Өвөлгүй зун болоод

	Үхэлгүй мөнх болоод114 

	 

	гэж аж төрлөө дээшлүүлэх, байгалийн эрхшээлээс ангижрах хүслэнгээ илтгэдэг бол нийгмийн талаар:

	 

	Нэг их найрыг эхлээд

	Нийт олноороо жаргаад

	Хөр их найрыг үүсгээд

	Хүмүүс олноороо жаргаад

	...Гаднаас халдах

	Гай зэтгэргүй, 

	Дотроос эвдэх

	Гажид тэрслүүгүй жаргах115» 

	 

	эсвэл:

	 

	Дээрээсээ захирах ноёнгүй

	Дэргэдээсээ дайрах дайсангүй116 

	 

	жаргах хүслэн дэвшүүлдэг.

	Энэ мэтээр Туульд дүрслэгдэж байгаа юм бүхнийг ганц хоёр гурваас илүүгүй үгтэй сонин содон мөр бадгаар шүлэглэн, туйлын товч оновчтой, онцгой уран цэцэн дүрсэлсэн байдаг.

	Иймд аман бичгийн энэ амьд сонирхолтой уран цэцэн хэлээр бүтээсэн тууль бол ард түмний дотроос тодорч байсан олон үеийн суут билгүүн авьяастны эх хэлээ хэрэглэх үйл ажиллагааныхаа явцад нээж олсон хамаг ололт амжилт, уран цэцэн үг хэллэг, холбоц, айзам зохицол, дүрслэх илэрхийлэх элдэв уран хэрэглүүр тэргүүтний өнгөт шүр сувдаар ялгаруулан урласан соёлын үнэт дурсгал, анчин, малчин, нүүдэлчин ардын аж төрлийн өргөн дэлгэр хөрөг зураг, баримал шуумал тэргүүтний шавхагдашгүй их өв үзмэр мөн гэж дүгнэн хэлж болно.

	Монгол тууль тийм эрт цагт эхийн эрхт ёсноос эцгийн эрхт ёсонд шилжих үед үүссэн учраас түүнд хуучин архаг туулийн буюу үлгэр домоглолын агуулга нь хэвээр үлдэж, түүхэн тодорхой агуулга төдий л тусгагдсангүй. Ийм учраас монголын баатарлаг туулийг талын язгууртны бүтээл, монголын феодалын төвлөрсөн улс XIII зууны үед байгуулагдсанаас хойш 15—17˗р зууны үед төлөвшин тогтсон гэж үздэг судлаачдын үзлийг бид зөв гэж үнэмших аргагүй юм.

	Туулийн үүслийг бид дээр дурдсан шилжилтийн үед хамааруулахдаа: 

	Нэгд, монгол туулийн баатар нь гол төлөв байгалийн аймшигт үзэгдэл аюул гамшгийг бэлгэдлийн шинж хадгалсан мангастай тэмцдэг. үндсэн чиглэлтэй үлгэрлэг тууль мөн байдаг баримтыг үндэс болгов. 

	Хоёрт: Туульд эхийн эрхт ёсны үеийн «хүргэдтээ тавих» ёсны шинж бүхий зарим маягтайн дээр экзогами хэмээх харь овгоос гэрлэх эцгийн эрхт ёсны нийгмийн байдал, энэхүү гэрлэх ёсонд тохиолддог олон овгийн төлөөлөгчидтэй өрсөлдөх «заяаны ханиа» асар хол (99 жилийн) газраас олж авах зэрэг бэрхшээлийг тусгасан байдгийг харгалзав.

	Гуравт: тууль эрт цагт үлгэр нэртэй байж домог˗үлгэртэй адил үнэн бодитой түүхийн ёсоор үзэгдэж байсны гадна домог˗үлгэрийн бүтвэр хэсгийг агуулсан боловч түүний адил юмны учир шалтгааныг тайлбарлах гэхгүй, харин баатарлаг хүний хүч тэнхээг ихэд бахдан дэвэргэн шагшин мандуулах үндсэн утга санаа илтгэсэн байдгийг бодолцсон юм.

	Эцэст нь зарим монгол туулийн баатрын нэр Эзэн Улаан Бодон, Талын Шар Бодон гэх мэт овгийн толгойлогч баатар эмэгтэйн нэр цол байгаад хожим энгийн эрхт ёсны үед эр хүний нэр болж солигдсон гэж бодмоор шинжтэй нэртэй байдаг нь уг баатарлагийн тууль эхийн эрхт ёсны үед үүсэл нь тавигдаад эцгийн эрхт ёсонд шилжих үед төлөвшсөн гэж бодох үндэс өгч байна.

	Овгийн хамт олны үйлдвэрлэн бүтээх аугаа их хүч чадлын дуулал болж ингэж үүссэн тууль хүнийг байгалиас ялгаж салгаж ойлгож чаддаггүй агсан эрт балар цагийн гэнэн бүдүүлэг хүмүүсийн ухамсарт хүчтэй нөлөөлж хуумгай тусгагдсаны улмаас Туульд бас зан үйлийн шинж чанар орж иржээ. Тэр цагийн гэнэн бүдүүлэг хүмүүс овгийн дундаас тодорсон авьяас билигтнүүдээсээ өвгөд дээдсийнхээ «үнэн түүх» гэж үздэг үлгэр (тууль) сонсоод гойд ихээр баярлан талархдаг байжээ. Тэгээд тэд байгалийн ан гөрөөс мэтийн далдын эзэн лус савдаг ч бас бидний адил үлгэр сонсох их дуртай, сэтгэл нь баясдаг байх гэж гэнэн хуумгай бодоод тэдгээр хүн бус төрөлхтөнтэй «ам хэлээ ололцох» тэдгээрийг аялах аргадах маягаар анд явах, аливаа гол чухал ажилд орохын өмнө «үлгэр» хайлан хэлдэг заншил, зан үйл гарчээ.

	Үлгэрийг (туулийг) аливаа буян хишиг хүртэх жишээлэхэд өвчтөн хүнийг эрүүл эсэн болгох гэж ажил үйлдэл, ан гөрөө, ав хоморго хийх, загас барих тэргүүтэнд олзтой омогтой байх гэж «дууддаг117»  гэж Ж. Цэвээн бичсэн юм.

	Тууль цаашид хөгжиж туулийн «анхны баатар нь ер нь дэлхий тогтохын эхээр гарч ирсэн, хожимдоо галав үе бүрийд өөр өөр баатар гарсан нь бидэнд хэдий чинээн ойрмог үе болох тусам баатар нь эгэлшиж, бидэнд дөтөлсөн» («МАБТУ»1966, 114) хувьсал гарчээ. Үүнд эхлээд туулийн баатрууд нь ер бишийн «туурвигч тэнгэр нар» «баатад» эцэст нь манай овог аймгийн үндсийг тавигч анхны өвгөд дээдэс зэрэг ер бусын хүмүүс байсан бол тэдгээр нь аажмаар ард түмний сайн сайхны төлөө тэмцэгч сайхан сэтгэлтэй, шударга явдалтай хүслэн болсон сайн сайхан хүний дүр болж улмаар харийн түрэмгийлэгчдийн эсрэг тэмцэж ард түмнээ хатуу харгис дарлалаас чөлөөлөгч эх орончийн дүр, эцэст нь хаад ноёд харгис түшмэдийн эсрэг аймшиггүй зоригтой тэмцэж «хар толгойтон» харцас доодсын эрх жаргалын төлөө» тэмцэгч анги˗нийгмийн шударга төлөөлөгч эгэл хүний дүр болж хувирсан байна.

	Туулийн гол баатрын эсрэгцэл мангасын дүрд эхлээд ерөөс хүний аж төрөлд харштай байгаль˗нийгмийн аймшигт хүч, аюул гамшгийг тодорхойсгон тусгаж байсан бол дараа нь харь овгийн өрсөлдөгч эрсийн (хүргэдийн) дүр, дараа нь эрх мэдэл суурь ширээгээ булаацалдсан олон толгойтой (феодалын бутралын) ангийн ёгт дүр, эцэст нь ерөөс нийгмийн шударга бус хүчний бэлгэдэл дур болон хувьсжээ118.

	Адаг сүүлд нь тууль ард түмний аж төрлийг тал бүрээс нь тусгасан жирийн уран зохиолын дурсгал болж хөгжжээ.

	 

	Монгол туулийн орчин цагийн байр суурь, учир холбогдол

	 

	1. Монгол тууль бол манай ард түмний оюуны соёлын үр хөрөнгө болсон˗домог˗үлгэрийн дараах үед үүсэж, түүний гүн уламжлалд тулгуурлан ардын олон үеийн авьяас билигтэн «мэргэжлийн» хүмүүс туульч нарын амаар амь улжин дамжсаар орчин цагт уламжлан ирсэн аман зохиолын хамгийн том төрөл зүйл мөн. Энэ талаараа туульс бол манай ард түмний эртний соёлын үнэт дурсгал мөн. Түүний агуулгад аман зохиолын бусад нэлээд төрөл зүйлс (зүйр цэцэн үгс, ерөөл, магтаал, дуу, домог үлгэр, үлгэрийн бүтвэр хэсгүүд) бүтвэр хэсэг болж орсон байдаг онцлогтой.

	 

	2. Монголын баатарлагийн тууль эртнээс удам дамжсан «нарийн мэргэжлийн» хүмүүс болох туульч нарын ам дамжин оршиж байгаа жинхэнэ урлагийн бүтээлийн хувьд хүний сэтгэлд нөлөөлөх чадал увдисаа одоо ч хадгалсаар байгаа үгийн «амьд» урлаг мөн.

	Монголын баатарлагийн тууль бол байгаль нийгмийн аюул гамшиг эрхшээлийг ялан дийлэгч хүний бүтээлч хүчин чадлын дуулал мөний хувьд эртний Грекийн хүн хэлбэрийн домог˗үлгэртэй төстэй бөгөөд энэ нь хүн төрөлхтний «хэвийн торнилттой хүүхэд болох грекийн119»  урлагийн адил гэнэн цайлган үнэнээрээ томчуулд (орчин цагийн хүмүүст) таалагдаж, баясал цэнгэлийг эдлүүлэх чадалтай ажээ.

	 

	3. Туулийн баатруудын дүр бол энэ дэлхийн суут билгүүн их зохиолчдын агуу их бүтээл туурвихын уг сурвалж, тэдний дэлхий дахины хэмжээний нийтлэг их хэв шинж туурвихын үндэс болно. Ингэж үзэх нь «Олон зууны туршид суут билгүүн хувь хүн «ильон хотын дуулал» «Калевалын дуулал» мэттэй мөр зэрэгцэх нэгээхэн ч бүтээл гаргаж чадаагүйн дээр суут хувь хүн ардын аман зохиолоос эх үндэс аваагүй нэгтгэн дүгнэсэн нэгээхэн ч дүр урьд нь ардын үлгэр домогт байгаагүй, дэлхий дахины хэмжээний хэв шинж нэгийг ч бүтээж чадаагүй нь хамт олны бүтээл туурвилын аварга хүч чадлыг хамгийн хурц тодоор нотолж байдаг120»  гэсэн цэцэн мэргэн сургаалтай яв цав нийлэлцэнэ.

	 

	4. Монгол тууль манай ард түмний нийгмийн аж төрлийн тусгал, байгаль нийгмийн бүхий л харилцааны тусгал, түүхийн өмнөх үеийн «түүх», «ардын уран сэтгэмжээр ухамсарлагдаагүй уран сайхны маягаар өөрчлөн боловсруулсан байгаль, нийгмийн хэлбэрүүд121»  мөний хувьд эрдэм шинжилгээний цаглашгүй их учир холбогдолтой материал хэрэглэгдэхүүн мөн. Түүнийг нарийн онолын өргөн цар хүрээтэй судалбал манай ард түмний нийгмийн аж төрөл эдийн болон оюуны соёлын хувьсгал хөгжлийн алхам бүрийг гүн нарийн мэдэж (болно.

	 

	5. Эцэст нь монгол тууль бол жинхэнэ «аман бичгийн хэлний» сонгодог үг хэллэг, уран яруу найруулгын шилдэг өв, орчлонгийн хамаг юмыг нарийнаар дүрслэх, санаа бодлоо билэг төгөлдөр хурцаар илэрхийлэх талаар үнэлж баршгүй гайхамшигт сонгомол үлгэр жишээ мөн гэж болно.

